
AURRETIKO IDAZPURUA

1. Artikulua.- Honako Erki Arautegi hau, 1999ko Abenduaren 11an izandako

 ezohizko Aberri Batzarrean onartutako eta 2000ko Urtarrilaren 16an ospatutako Batzar Nagusian berretsitako Eusko Alderdi Jeltzalea-Partido Nacionalista Vasco-ren Aberri Arautegiekin batera ulertzen da.


Arautegi honetan espreski aurrikusten ez dena, Aberri Arautegietan eta EAJ-PNVren gainontzeko Aberri Erregelamenduetan ezarritakoaren arabera zuzenduko da. Zehazkiago, bateraezintasun erregimenari dagokionean, Aberri Arautegien 113. artikulutik 125. artikulura bitartean xedatutakoa ezarriko da. 

I. IDAZPURUA

EAJ-PNV-REN ERAKUNDEA GIPUZKOAN

I. Atalburua.- Uri Erakundeak

Lehen zatia: 

Xedapen Orokorrak

2. Art.- 
1. Uri Erakundeak, euren Uri Arautegien arabera zuzenduko dira. Arautegi hauek, barne antolaketa eta funtzionamentua arautuko dituzte, goi mailako Arautegi eta Erregelamenduetan xedatutakoa errespetatuaz, betiere. 

2. Uri Erakunderen batek Uri Arautegirik izango ez balu, bere antolaketa eta funtzionamendua supletorioki Erki Arautegi honetan xedatutarikoaren arabera zuzenduko da.

3. Art.- 
1.  Gipuzkoan Eusko Alderdi Jeltzalea-Partido Nacionalista Vasco-ren Uri Erakunde bat osatzeko beharrezkoa izango da, gutxienez, udal mugartean 3 alderdikide izatea eta Gipuzko Buru Batzarraren aurretiko baimena izatea.


2. Udalaren hedapenak edota egitura geografikoak justifikatzen duen udalerrietan, eta udalerri bakarren kasuan alderdikide kopurua 50 baino handiagoa denean,  Uri Erakunde bat  behar  hainbat Erakundetan bana daiteke:


a) Eratu nahi den Uri Erakundearen mugetan bizi diren alderdikideen %50a baino gehiagok eskatuz gero, jadanik dagoen Uri Erakundea entzun ondoren eta Gipuzko Buru Batzarraren baimenaz.


b) Gipuzko Buru Batzarraren  eskariz eta sortu nahi den Uri Erakundearen mugetan bizi diren alderdikideen %50a baino gehiagoren adostasunaz, jadanik dagoen Uri Erakundearen iritzia entzunda.


Uri Erakunde baten banaketa kasuetan eta Erakunde berria eratu aurretik, Batzorde bat eratuko da ekimenaren proposatzaileen eta banandu nahi den Erakundearen eta Gipuzko Buru Batzarreko ordezkariez hornitua, besteak beste, Uri Erakunde berria eratu aurretik lurralde-mugartea eta ondarea zehazteko.


3. Bi Uri Erakunde edo gehiagoren arteko elkarketa emateko beharrezkoa da Uri Erakunde bakoitzaren kideen %50a baino gehiagok hala onartzea eta Gipuzko Buru Batzarraren baimen egokia jasotzea. 

Bigarren zatia:

Uri Buru Batzarrartekoa

4. Art.-  
1. Uri Erakunde bat baino gehiago dagoen udalerrietan Uri Buru Batzarrartekoa eratuko da.


2. Uri Buru Batzarrartekoa, bere iharduera esparruan, Eusko Alderdi Jeltzalea-Partido Nacionalista Vasco-ren ekimen politikoa biltzeko eta sustatzeko ardura duen erakunde funtzionala da. 



3., Aberri Arautegien 34. artikuluan xedatutakoaren ahalmenetan Uri Batzarrek zehaztutako erizpideekin adostasunean, Uri Buru Batzarrartekoei dagokie:


a) Bere udalerrian, Alderdiaren ekimen politikoa koordinatzea.


b) Bere esparruan diharduten udal karguak bideratzea, laguntzea eta kontrolatzea.


c) Uri Batzarrei, Gipuzko Buru Batzarrarekin adostasunean, udalerri kargu izateko hautagaiak proposatzea. 


d) Udal herri karguen urteko txostena jasotzea eta aztertzea, horren berri dagokion Uri Batzarrari eman beharko diolarik bere onarpenerako edo ezeztapenerako. Onarpen edo ezeztapen horrek, Uri Batzarraren erdia baino bat gehiago beharko du, betiere gehiengo horrek Uri Buru Batzarrartekoan dauden ordezkarien gehiengo osoa ordezkatzen duenean.


e) Udal hauteskundeetan kanpainen jarraipena eta kontrola antolatzea  eta gauzatzea; Donostian ezik, bertan funtzio hauek Gipuzko Buru Batzarrak beteko baititu.

5. Art.- 
1. Uri Buru Batzarrartekoa osatuko da:


a) Gipuzkoako Erki Batzarrak ezartzen duen sistemaren arabera eta Uri Erakundeek duten alderdikide kopurua kontutan hartuz, dagokion Uri Buru Batzar bakoitzak izendatutako batetik laura arte alderdikidez. Uri Buru Batzarretako Lehendakariak hauen artean izango dira.


b) Donostian, halaber, Gipuzko Buru Batzarrak izendatutako bi kidez, bi horietako batek Gipuzko Buru Batzarreko burukide izan beharko duelarik.


Gainontzeko udalerrietan, Uri Erakunde batek eska dezake Gipuzko Buru Batzarrak bi kide arte izenda ditzan Uri Buru Batzarrartekoan. GBBk izendatutako bi kide hauen partehartzea bertan behera gera dadin, Uri Buru Batzarrartekoa osatzen duten Uri Erakunde guztien ahobateko adostasuna beharko da.  



c) Uri Erakunde bakar batek ezin izango du Uri Buru Batzarrartekoan botuen gehiengo osorik izan.

2. Uri Buru Batzarrartekoaren kideen agintealdia, errebokatua izan ezean, izendatu dituen Uri Buru Batzarraren iraupen eta aldikoa izango da.


3. Uri Buru Batzarrartekoaren erabakiak baliozkoak izan daitezen, botu eskubidea duten bertaratutako kideen gehiengoa beharko da, betiere, gehiengo horrek Uri Buru Batzarrartekoan dauden Uri Erakundeen erdia ordezkatzen duenean.

6. Art.-   
1. Uri Buru Batzarrartekoaren kide guztiak berdinak dira eskubide eta betebeharrei dagokienean, bakoitzak pertsonalki izan ditzakeen arduren kaltetan izan gabe.

2. Uri Buru Batzarrartekoaren kide orok du eskubide:


a) Uri Buru Batzarrartekoaren deliberamenduetan erabateko adierazpen eta boto askatasunez parte hartzeko.


b) Uri Buru Batzarrartekoaren baitan ematen den ardura banaketan parte hartzeko.


c) Uri Buru Batzarrartekoaren kide bakoitzaren eta Udal kargu hautatuen iharduerari buruzko informazioa jasotzeko.

7. Art.- Uri Buru Batzarrartekoaren kide bakoitzak bere Uri Buru Batzarraren eta Uri Batzarraren aurrean eman behar du bere ekimenen kontu. Gipuzko Buru Batzarrak izendatutakoek, honen aurrean eman beharko dute.

8. Art.- Uri Buru Batzarrartekoaren barne antolakuntzaren alde ezberdinak eta bere funtzionamendua, Uri Buru Batzarrartekoak berak onartutako Barne Erregelamenduan oinarrituko dira, horren berri Gipuzko Buru Batzarrari eta dagokien Uri Buru Batzarrei eta Uri Batzarrei eman beharko dielarik.

9. Art.- Uri Erakundeen artean edo Uri Erakunde eta Uri Buru Batzarrartekoaren artean sortzen diren gatazkak, lehen instantzian Gipuzko Buru Batzarrak ebatziko ditu, betiere Aberri Arautegien 37- b) artikuluan xedatutakoaren kontutan.

II. Atalburua.- Gipuzkoako Erki Erakundea

10. Art.- Gipuzkoako Eusko Alderdi Jeltzalea-Partido Nacionalista Vasco-ren Erki Erakundea, lurralde honetako Uri Erakundeez osaturik dago.

II. IDAZPURUA

BATZARREI BURUZKOA

I. Atalburua.- Uri Batzarrak

11. Art.- Uri Batzarra da Uri Erakundearen organo gorena.


Uri Batzarra Uri Erakundeko alderdikideek osatzen dute, Arautegietan eta Erregelamenduetan aurrikusitako baldintzetan bildurik. 

12. Art.- Uri Batzarrari dagokio:


a) Bere udal mugartean Alderdiaren jokaera zuzentzea, betiere, goiko organoek hartutako erabaki eta zuzenbideak zainduz.


b) Uri Arautegien onarpenaren bitartez, Alderdiaren maila honetako antolakuntza eta iharduera finkatzea.


c) Uri Erakundearen aurrekontuak onartzea.


d) Uri Buru Batzarra eta bere Lehendakaria aukeratzea, halaber, Uri Epaile edo Epaimahaia aukeratzea.


e) Gipuzkoako Erki Batzarrerako eta Batzar Nagusirako ahaldunak aukeratzea, hartutako akordioak betetzen dituztela zaintzea eta, behar izanez gero, erantzukizunak eskatzea. 


f) Gipuzkoako Erki Batzarrean eta Batzar Nagusian, Uri Erakundearen izenean aurkez litezkeen proposamenak onartzea.


g) Arautegi eta Erregelamenduetan zehaztutakoaren arabera, alkategai eta zinegotzigaiak aukeratzea.


h) Uri Buru Batzarraren iharduera politikoa bideratzea, eta, dagoenetan, baita Uri Buru Batzarrartekoaren kideena ere, bere kudeaketa eta hartutako akordioak bete daitezen zaintzea, eta behar izanez gero, bere karguen ihardueragatik erantzukizunak eskatzea.


i) Udal herri karguen iharduera politikoa bideratzea eta behar izanez gero, erantzukizun politikoa eskatzea.


j) Barne udal karguen eta udalerri karguen urteko txostena aztertzea, onartua edo ezeztatua izan dadin.


k) Arautegi eta Erregelamenduetan zehaztutakoaren arabera, herrialde, aberri edota aberriz kanpoko beste barne kargu eta herri kargutarako hautagaiak proposatzea.

13. Art.- Uri Batzarrak bilduko dira:

1. Urtean behin ohizko sesioan, urtearen lehen hiruhilabetekoan, gutxienez honako helburuz:


a) Uri Buru Batzarraren, Uri Epaile edo Epaimahairen, udal mailako herri karguak dituzten alderdikideen urteko kudeaketaren deskargua hartzea, halaber, bere kargua dela eta egin behar dutenena.
b) Kontuen azalpena egitea eta hurrengo ekitaldirako aurrekontua onartzea. 


c) Barne udal karguen berrikuntzari ekitea, hala balegokio.


Ohizko Uri Batzarra deitua izango ez balitz, Martxoaren azken ostiralean bilduko da besterik gabe, aurreko Uri Batzarra ospatu zen leku eta ordu berean, lekuan lekuko Uri Arautegiak beste dataren bat ezartzen ez badu behintzat.

2. Ez ohizko sesioan bilduko da:


a) Uri Batzar beraren erabakiz.


b) Uri Buru Batzarraren eskariz.


c) Alderdikideen %15ak egindako eskariz.

3. Ez ohizko Uri Batzarra ondorengo berezko 30 egunen buruan ospatuko da:


a) Deialdiaren eskaria aurkeztu den unetik.


b) Erki Batzarra ospatu den unetik, hala beharrez ahaldunek bere jokabidearen berri eman dezaten.

4. Ez ohizko Uri Batzarra adierazitako epe horren lehen 15 egunetan deitzen ez bada, Uri Epaile edo Epaimahaiaren aurrean helegitea  tarteratu ahal izango da, eta honek, helegitea jaso den egunetik 20 eguneko epean Batzarra biltzeko deialdia egingo du.

14. Art.- Batzarraren deialdi formala, gutxienez, Batzarra ospatu baino berezko 15 egun lehenago egin beharko da, ez ohizko Batzarretan ezik, aparteko arrazoiek epe hori laburtzea eskatzen dutenean. 

15. Art.- Uri Erakundeek, Erki Batzarreko ahaldunen mandatuaren egonkortasuna bermatuko dute, Uri Buru Batzarrak duen agintealdi berdinerako izendatuz eta, betiere, izendapenaren errebokazio askearen kaltetan izan gabe.

II. Atalburua.- Gipuzkoako Erki Batzarra

16. Art.- Erki Batzarra da Erki Erakundearen organo gorena eta honela osatzen da:


a) Uri Erakundeetako ahaldunak, proportziozko, arindutako eta ordezkaritza mugatuko sistima honetan oinarrituz:

25 alderdikide arte.....................
2 ahaldun

26/ 75 alderdikide......................
3 ahaldun

76/150 alderdikide.....................
4 ahaldun

151/ 250 alderdikide...................
5 ahaldun

251/ 400 alderdikide...................
6 ahaldun

401 alderdikide baino gehiago...
7 ahaldun


b) Gipuzko Buru Batzarra.


c) Gipuzko Buru Batzarraren Aholku Batzordea.


d) Erki Epaimahaia.


e) Gipuzkoako alderdikide diren Euskadi Buru Batzarreko eta Aberri Epaimahaiko kideak.


f) Aberri Berme eta Zaingo Batzordeko kideak.


g) Aberri Batzarrean Gipuzkoako ordezkariak direnak.


h) Herrialde Erakundeetan herriak hautatutako herri kargudun alderdikideak eta, aurretiaz deituak izan badira, baita Erakunde hauetako izendapen karguak ere.


i) Aberri edo Aberriz kanpoko Erakundeetan herriak hautatutako herri kargudun alderdikideak, betiere aurretiaz deituak izan badira.


j) Udalerri karguen ordezkaritza bat, Erki Batzarraren Erregelamenduak dioenaren arabera. 


k) Eusko Gaztediren Erki Batzordea.


2. a) atalean aipatzen diren kideek bakarrik izango dute hitzegiteko eta botoa emateko eskubidea. Erki Batzarreko gainontzeko kideek hitzegiteko eskubidea izango dute soilik.


3. Gipuzko Buru Batzarrak erabaki dezake Erki Batzarrera gonbidatu gisa deitzea beste alderdikide batzuk edo kolektibo eta erakunde ezberdinetako ordezkariak.

17. Art.- Erki Batzarrari dagokio:


a) Gipuzkoan Alderdiaren politika zuzentzea.


b) Bi edo gehiago Uri Erakunderi dagokiena.


c) Bere izaera estrategikoa dela eta udal maila gainditzen duten proiektuak eztabaidatzea eta, hala badagokio, onartzea.


d) Erki Arautegiaren onarpenaren bidez, maila honetan Alderdiaren antolakuntza eta iharduera finkatzea.


e) Erki Erakundearen aurrekontuak onartzea.


f) Gipuzko Buru batzarreko kideak eta bere Lehendakaria, Erki Epaimahaiko kideak eta Aberri Batzarreko ordezkariak aukeratzea.


g) Gipuzkoako Batzar Nagusietako Prokuradore izateko, Batzar Nagusietako Presidente izateko eta Gipuzkoako Aldun Nagusi izateko hautagaiak aukeratzea.


h) Dagokion Batzarrak aukera ditzan, ondoko hautagaien zerrendarako Erki Erakundearen proposamena egin: Euskadi Buru Batzarrerako kidegaiak eta burugaia, Aberri Epaimahai eta Berme eta Zaingo Batzorderako kidegaiak eta Aberri zein aberriz kanpoko herri karguetarako hautagaiak.


i) Gipuzko Buru Batzarraren iharduera politikoa bideratu, bere kudeaketa eta hartutako akordioak bete daitezen zaintzea, eta behar izanez gero, bere karguaren ihardueragatik erantzukizunak eskatzea.


j) Hartutako akordioak bete daitezen zaintzea eta, behar izanez gero, Aberri Batzarreko bere ordezkariei erantzukizunak eskatzea.


k) Herrialde mailako herri karguen iharduera politikoa bideratzea eta, behar izanez gero, erantzukizun politikoa eskatzea.


l) Alderdiaren erki organoek eta herrialde mailako herri karguak dituzten alderdikideek aurkeztutako urteko txostena aztertzea, bere onespen edo ezeztapenerako, hala badagokio.


ll) Erki Batzarraren izenean Aberri Batzarrean eta Batzar Nagusian aurkeztu litezkeen proposamenak onartzea.


m) Uri Erakunde eta Gipuzko Buru Batzarraren artean sor daitezkeen ezadostasunak erabakitzea.


n) Kontu azterlariak izendatzea.

18. Art.- Erki Batzarra, aginduz, urtean behin bilduko da ohizko sesioan, lehen hiruhilabetekoaren barruan eta ohizko Aberri Batzarraren ondoren, honako helburuz:


a) Alderdiaren erki organoen, hautazko edo izendapeneko herrialde mailako herri karguak dituzten alderdikideen  urteroko txostena aztertzea, onartua edo ezeztatua izan dadin, hala badagokio.


Aberri Arautegien 99. artikuluak dioenari jarraituaz, Gipuzko Buru Batzarrak eta herrialde mailako politikan eragina duen heinean, Donostian udal herri karguak dituztenen ihardueraren berri emango dio Batzarrari.


b) Gipuzko Buru Batzarraren aurretiazko proposamenari jarraiki, Erki Erakundearen ondorengo urtebeterako  estrategia politikoa ezartzea.


c) Gipuzko Buru Batzarrak aurkeztu beharreko Erki Erakundearen aurrekontu zein urteko kontuak onartzea.


d) Gipuzko Buru Batzarrak edo Uri Erakundeek egin ditzaketen proposamenak ezagutzea.


e) Kontu azterlariak izendatzea.


f) Hala badagokio, lau urtez behin herrialde mailako barne karguak hautatzea.

19. Art.- 
1. Erki Batzarra ez ohizko sesioan bil daiteke, urteko edozein egunetan eta honela deitua:


a) Erki Batzar beraren erabakiz.


b) Gipuzko Buru Batzarraren eskariz.


c) Gutxienez, Uri Erakundeen edo alderdikideen ehuneko15aren eskariz .


2. Ez ohizko Erki Batzarra, ondorengo berezko 30 egunen barruan ospatuko da:


a) Deialdiaren eskaria aurkeztu den unetik. 


b) Aberri Batzarra ospatu den unetik, derrigorrez, ordezkariek bere ihardueraren berri eman dezaten. 


3.- Adierazitako epe horren lehen 15 egunetan deitzen ez bada, Erki Epaimahaiaren aurrean helegitea tarteratu ahal izango da, eta honek, helegitea jaso den egunetik 20 eguneko epean Batzarra biltzeko deialdia egingo du.

20. Art.- 
1. Ohizko eta ez ohizko Batzarretarako deialdi formalak, gutxienez, ospatu baino berezko 15 egun aurretik egingo dira.

2. Dena den, Gipuzko Buru Batzarrak edo Erki Batzarrareko mahaiak premiatasun eta larritasun baldintza bereziak ikusiko balituzte, aipatutako epeak bete gabe ez ohizko Erki Batzarrerako deialdia egin dezakete. Aldez aurretiko gai gisa, Erki Batzarrak berak onetsi beharko du premiatasuna.


3. Ohizko Erki Batzarra deitua izango ez balitz, Martxoaren azken larunbatean bilduko da besterik gabe, aurreko Erki Batzarra ospatu zen leku eta ordu berean. 

21. Art.- Erki Batzarrak, dauden ahaldunen botoen gehiengoz hartuko ditu bere erabakiak. Batzarraren Erregelamenduak, bere barne antolakuntza eta funtzionamenduari buruzkoa arautuko du, betiere goi mailako Arautegi eta Erregekamenduetan ezarritakoa errespetatuz. 

II. IDAZPURUA

EXEKUTIBEI BURUZKOA

I. Atalburua.- Uri Buru Batzarrak

22. Art.- Alderdiaren Uri Erakundeetako organo exekutiboak Uri Buru Batzarrak dira.

23. Art.- Uri Arautegiek, eta haien faltan, Uri Batzarrek ezarritako bezain beste kidez osatuko dira. Ezin izango dute hiru baino gutxiago izan, hots, Lehendakaria, Idazkaria eta Diruzaina. 

24. Art.- Kideak Uri Batzarrak bi urtetarako hautatuko ditu, hautespen unibertsal, berdin, libre, zuzen eta sekretuan; Uri Batzarrak, era berean, indargabe utzi dezake hauen izendapena.

25. Art.- Uri Buru Batzarrari dagokio:


a) Uri Batzarraren akordioak betearaztea eta horretarako eskumena ematen dioenetan, Gipuzko Buru Batzarraren akordioak betearaztea.


b) Batzarra bilduta ez dagoenean, dagokion Uri Erakundearen eremuan zuzendaritza politikoa eramatea, betiere dagokion Batzarra jakinaren gainean edukiaz eta Gipuzko Buru Batzarrak edo Euskadi Buru Batzarrak euren eskuduntzen esparruan hartutako akordioak errespetatuaz. 


c) Batzarrari urteko iharduera egitasmoa aurkeztea.


d) Gobernu akordio eta izaera egonkorreko paktuak onartzea, soilik bere eremuko Udal Erakundeei dagokienean, aldez aurretik Gipuzko Buru Batzarrari haien berri emanez, eta, honek bere eskuduntzako gai bezala hartzen ez dituenean. Guzti honen berri Uri Batzarrari emango zaio ahalik eta azkarren.


e) Udal herri karguen, hala nola bere izendapenean era zuzen edo zeharkakoan partehartzea izan duen izendapeneko karguen norabide politikoak ezartzea, bideratzea, laguntzea eta kontrolatzea.


f) Uri Arautegian espreski ematen zaion beste edozein betekizun betetzea, betiere Aberri eta Erki Arautegietan xedatutakoaren kaltetan izan gabe.

II. Atalburua. Gipuzko Buru Batzarra

26. Art.- Gipuzko Buru Batzarra erki organo exekutiboa da. Bere eskuduntzen eremuan, bere akordioak Erki Erakundeko Uri organo eta alderdikide guztiek bete beharrezkoak dira. 

27 Art.- 
1. Gipuzko Buru Batzarra honela osatzen da:


a) Gipuzko Buru Batzarreko Lehendakaria, aurretiaz eta bereziki hautatua.


b) Hamalau burukide, Uri Batzarrek aurkeztutako hautagaien artetik Erki Batzarrak zuzenean aukeratukoak.

2. Gipuzko Buru Batzarreko kideen agintealdia lau urtekoa izango da.

28 Art.- Gipuzko Buru Batzarrari dagokio:


a) Erki Batzarraren erabakiak betearaztea, eta Batzarra bilduta ez dagoenean Erki Erakundearen zuzendaritza politikoa eramatea, betiere Batzarra jakinaren gainean edukiaz. Guzti hori, Euskadi Buru Batzarrak bere eskuduntzen esparruan hartutako akordioekin bat eginaz. 


b) Euskadi Buru Batzarrak ahalmen hori ematen dionean, honen akordioak betearaztea. 


c) Gipuzko Buru Batzarraren agintealdirako iharduera egitasmoa Erki Batzarrari aurkeztea, halaber, urteroko plangintzak.


d) Gobernu akordio eta izaera egonkorreko paktu politikoak onartzea, bereziki honako hauei dagokienean:


- Bere esparruko Erki Erakundeei, Euskadi Buru Batzarrean berri eman ondoren eta honek bere eskuduntzako gai bezala hartzen ez dituenean.


- Gipuzkoako Erakundeko bi edo gehiago  Udal Erakundeei dagokienean, honen berri Uri Batzarrari emango zaiolarik ahalik eta azkarren.


e) Bere eremuan lan egiten duten herrialde mailako herri karguen, hala nola bere izendapenean era zuzen edo zeharkakoan partehartzea izan duen izendapeneko karguen norabide politikoak ezartzea, bideratzea, laguntzea eta kontrolatzea.


f) Udal herri karguen norabide politikoak ezartzea, bideratzea, laguntzea eta kontrolatzea, euren kargua dela eta udalarena baino handiagoa den eremuan lan egiten dutenean.


g) Uri Erakundeen artean eman daitezkeen ezadostasunak erabakitzea.


h) Udal maila gainditzen duten proiektuen izaera estrategikoa definitzea. 


i) Aberri Batzarrera proposamenak eramatea.


j) Honako arautegi honek ematen dizkion gainontzeko funtzioak  betetzea.

IV. IDAZPURUA

EPAILE ETA EPAIMAHAIEI BURUZKOA

I. Atalburua.- Uri Epaile eta Epaimahaiak

29. Art.- 25 alderdikide baina gehiago duen Gipuzkoako Uri Erakunde bakoitzean, Epaile bat edo Lehendakari batez eta bi laguntzailez osatutako Epaimahai bat izango da. Alderdikide kopurua 300 baino gehiagokoa den Uri Erakundeetan, aipatutako Uri Epaimahaiaren izendapena derrigorrezkoa izango da. 


Uri Epaile edo Epaimahaikide izateko beharrezkoa da, gutxienez, bi urtez alderdikide izatea.

30. Art.- 
1. Uri Epaileek edo Epaimahaiek, arautegi eta erregelamenduak ez betetzeagatik tarteratutako salaketa guztiak ebatziko dituzte honako kasu hauetan:


a) Auziperatua Uri Erakundeko alderdikide bat edo gehiago izanik, salatzailea Gipuzkoako Erki Erakundeko alderdikide edo organoa denean;


b) Auziperatua Uri Buru Batzarreko kidea izanik, salatzailea Uri Erakunde bereko alderdikide edo organoa denean.



2. Bere Uri Erakundeko Uri Batzarraren edo Uri Buru Batzarraren akordioen aurkako ihardespenak ere ebatziko dituzte, arautegitik kanpo edo eskumenak gaindituz hartuak izateagatik baliogabeak izan daitezkeenean eta ihardesleak Gipuzkoako Erki Erakundekoak badira. 



3. Uri Epaile edo Epaimahaiak hartutako erabakien aurka Gipuzkoako Erki Epaimahaira jo ahal izango da.

31. Art.- Uri Epaile edo Epaimahaia Uri Batzarrak hautatuko du bi urterako.

II. Atalburua.- Gipuzkoako Erki Epaimahaia

32. Art.-  Gipuzkoako Erki Epai Mahaia hiru alderdikidek osatua da, honako ardura hauek izango dituztelarik:



1. Gipuzkoako Uri Epaile eta Epaimahaiek hartutako erabakien aurkako apelazioak.



2. Arautegi edota Erregelamenduen aurka joateagatik jarritako salaketak, ondoko kasu hauetan:


a) Auziperatua Uri Erakunde batekoa izanik, salaketa egiten duten alderdikideak edo organoak Gipuzkoako Erki Erakundekoak ez direnean;


b) Auziperatua Uri Buru Batzarreko kide izanik, salatzaileak beste Uri Erakunde bateko alderdikideak edo organoak direnean;


c) Auziperatua Gipuzko Buru Batzarreko kide izanik, salatzailea  Gipuzkoako Erki Erakundeko alderdikide edo organoa denean;


d) Auziperatua Gipuzkoako Erki Erakundeko edozein Uri Epaile edo Epaimahaikide, Uri Buru Batzar edo Uri Batzar denean.  



3. Arautegitik kanpo edo eskumenak gaindituz hartuak izateagatik baliogabeak izan daitezkeen erabakien aurkako ihardespenak, ondoko egoera hauetan:


a) Uri Buru Batzarrek edo Uri Batzarrek hartutako erabakiei dagozkienean, salatzailea Gipuzkoako Erki Erakundekoa ez  denean;


b)  Gipuzko Buru Batzarrak edo Gipuzkoako Erki Batzarrak hartutako erabakiei dagozkienean, salatzailea Gipuzkoako Erki Erakundekoa denean.



4. Lehen instantzian Uri Epailaritzaren ardurapekoak izan arren, Epaitzeko organorik ez duten Uri Erakundeetan sortzen diren gaiak. 

33. Art.- Gipuzkoako Erki Epaimahaikide izateko beharrezkoa da gutxienez aldez aurretik  hiru urtez alderdikide izatea. 

34. Art.- Gipuzkoako Erki Epai Mahaia lau urtetik behin aukeratuko da. Bere antolaketa eta funtzionamendu erregimena Gipuzkoako Erki Batzarrak arautuko du.

V. IDAZPURUA

EUSKO GAZTEDI-EGI

35. Art.-  
1. Eusko Gaztedi Alderdiarekin harreman zuzena mantentzen duen gazte erakundea da, Alderdian eta gizartean gazteriaren errealitateari buruz mantentzen duen ikuspegi propioa isladatzen saiatzen delarik.

2. Eusko Gaztedik, bere Arautegi eta Erregelamenduak jarraituz, antolatzeko autonomia izango du. Arautegi eta Erregelamendu horietan arautzen ez diren gaietan, subsidiarioki EAJ-PNVrenak aplikatuko dira.

3. Eusko Gaztedik, Gipuzkoan EAJ-PNVren gazteri politikak diseinatuko ditu.

4. Alderdiak bere politika orokorra diseinatzerakoan Eusko Gaztediren partaidetza ahalbideratuko du.


Horretarako, gutxienez urtean behin, Eusko Gaztediren Erki Batzordea Gipuzko Buru Batzarrarekin bilduko da.

VI. IDAZPURUA

LURRALDE ERAKETA

36. Art.-
1. Bailarek, EAJ-PNVren antolaketa eremua osatzen dute gipuzkoan.


2. Hauetan, bailarakoak diren EAJ-PNVren barne nahiz herri karguek hartzen dute parte.


3. Bailaren antolakuntza eta iharduera Gipuzko Buru Batzarrak, edo bestelakoan Erki Batzarrak zehaztuko du. 

37. Art.- Gipuzkoan, Alderdia honako Bailara hauetan banatzen da:


a) Bidasoa: Irun, Hondarribia, Oiartzun, Errenteria, Lezo eta Pasaiako udalerriek osatua.


b) Donostialdea: Donostiako hiria hartzen du.


c) Buruntza: Astigarraga, Hernani, Lasarte-Oria, Urnieta, Usurbil eta Andoaingo udalerriek osatua.


d) Urola-Kosta: Orio, Aia, Zarautz, Getaria, Zumaia, Aizarnazabal, Zestoa, Azpeitia, Azkoitia, Errezil, Beizama eta Bidegoiango udalerriek osatua 


e) Tolosaldea: Aduna, Zizurkil, Asteasu, Villabona, Elduain, Berastegi, Larraul, Anoeta, Irura, Alkiza, Albiztur, Hernialde, Tolosa,  Ibarra, Berrobi, Belauntza, Leaburu, Gaztelu, Alegia, Altzo, Lizartza, Orexa,  Ikaztegieta, Baliarrain, Orendain, Amezketa eta Abaltzisketako udalerriek osatua.


f) Goierri: Legorreta, Gaintza, Itsasondo, Altzaga, Arama, Zaldibia, Ordizia, Beasain, Lazkao, Ataun, Olaberria, Idiazabal, Ormaiztegi Ezkio-Itsaso, Gabiria, Mutiloa, Zegama, Zerain, Segura. Zumarraga, Urretxu eta Legazpiako udalerriek osatua. 


g) Deba Behea: Deba, Mutriku, Mendaro, Soraluze, Eibar eta Elgoibarko udalerriek osatua.


h) Deba Garaia: Antzuola, Bergara, Elgeta, Arrasate, Aretxabaleta, Eskoriatza, Oñati eta Leintz-Gatzagako udalerriek osatua.

VII. IDAZPURUA

AHOLKU BATZORDEAK

38. Art.- 
1. Uri Buru Batzarrek eta Gipuzko Buru Batzarrak, bakoitzak bere Aholku Batzordeak izango ditu, aholkulari gisa iharduteko. Aurreko agintealdian aipatu aginte organuetako kide izandakoek osatuko dute


2. Agintealdia amaitzerakoan, agintealdia uzten duen exekutiba sartzen denarekin batzartuko da agintez,  egitekoen eskualdatzea emateko, halaber, ordurarte egindakoaren berri eta geratzen denaren berri emateko. Helburu hauek lortze aldera, beste ekimen batzuk ere sustatuko dira.

VIII. IDAZPURUA

HERRI KARGUAK

39. Art.- Uri eta Erki Erakundeek udal eta herrialde mailako karguak bideratu, lagundu eta kontrolatzeko dituzten eskuduntzak,  Aberri Arautegietan xedatutakoaren arabera beteko dira, Uri Buru Batzarrartekoari dagokiona espreski jasoaz.

40. Art.- Gipuzko Buru Batzarrak ezarriko ditu herrialde mailako karguei dagozkien arauak, eta zehazten dituztenak:


a) Batzar Nagusietako taldearen barne antolakuntza.


b) Aipatu taldearen eta Alderdiak presentzia duen gainontzeko gobernu instantzien arteko komunikazio eta koordinazio bideak.


c) Herrialde mailako herri kargu eta Alderdiaren zuzendaritza organoen arteko komunikazio eta koordinazio bideak, hala nola, udal karguen horiekiko harremana.

41. Art.- Gipuzko Buru Batzarrak eta Uri Buru Batzarrek, dagokien esparruetan eta Euskadi Buru Batzarrak eta Erki Buru Batzarrek bateraturik harturiko erizpide orokorrekin adostasunean, derrigorrez ezarriko dute herri karguen eta hauek izendatutako karguen erregimen ekonomikoa, hala nola,  hauek Alderdiari egin beharreko ekarpena; era berean, hau betetzea, berraztertzea eta aldizkako eguneratzea ere zainduko dutelarik.

42. Art.- 
1.-Herrialde esparruko herri hautaketako kargu publikoen eskumenekoak diren designazioko karguen izendapenak, aurrez eta aldian aldiko, Gipuzko Buru Batzarrarekin aztertuak izango da.


2. Prozedura bera jarraituko da administrazio publikoko, erakunde autonomoetako eta erakunde instituzionaletako designazioko kargu guztien izendapenetan, baita ere, sozietate publikoetako eta partehartze publiko zuzen edo zeharkakoa duten enpresa pribatuetan.

43. Art.- Herri hautaketazko udal karguen eskumeneko diren izendapeneko karguen aukeraketak, aurretiaz aztergai izango dira, aldian aldian, honako hauekin:


a) Uri Erakunde bakarra dagoen udalerrietan, dagokion Uri Buru Batzarrarekin.


b) Uri Erakunde bat baino gehiago dagoen udalerrietan Uri Buru Batzarrartekoarekin.


c) Donostiaren kasuan, Gipuzko Buru Batzarrarekin, Uri Buru Batzarrartekoa entzun ondoren. 

IX. IDAZPURUA

HAUTESKUNDE PROZEDURA

I. Atalburua: Arau amankomunak.

44. Art.- Barne Hauteskunde prozesuei dagokienean, EAJ-PNVren Aberri Arautegietan eta EAJ-PNVren Hauteskundeei Buruzko Aberri Araudiaren I. Idazpuruan xedatutakoa ezarriko da.

45. Art.-  
1. Barne hauteskunde prozesuak boto jaurbide unibertsal, berdin, aske, zuzen eta pertsonalean izapidetuko dira. Botoa isilpekoa izango da, dagokion Batzarrak boto eskubidea duten bertaratutakoen arteko ehuneko 90ak gehiengo gaituz, beste era batetara egitea erabaki ezean. Akordio hau isilpeko bozketa bitartez hartu beharko da.

2. Barne karguen eta herri kargu izateko hautagaien aukeraketan, gizon eta emakumeen ahalik eta ordezkaritzarik handiena ziurtatuko da, aukera berdintasunen irizpidea oinarritzat hartuta.


Ildo honetatik, dagokion mailako Batzarrak zehaztu ahal izango du emakumezkoen partehartze proportzioa eta berau eragin eta bermatuko duten neurriak ezarri.

3. Boto jaurbide eskubidea erabiltzerakoan ez dira inolaz ere zerrenda itxiak onartuko, ezta alderdikideak zerrenda bat bere osotasunean bozkatzera behartuko duen mekanismorik ere.

4. Halaber, barne hauteskundeetarako Alderdiaren esparrutik kanpo egindako edozein beste hauteskunde kanpaina espreski debekatu egiten da.


5. Hauteskunde prozesu orotan, hautagaien aurkezpena eta Erakunde ezberdinetan egin beharreko aukeraketa bozketa Batzar ezberdinetan egingo dira.

II. Atalburua.- Barne udal karguen aukeraketa.

46. Art.- 
1. Honako barne udal karguen aukeraketarako prozedura hau, prozedura propiorik ez duten Gipuzkoako Uri Erakundeetan betetzekoa izango da.

2. Prozedura honek honako barne kargu hauen aukeraketa aurrikusten du:


a) Uri Buru Batzarreko Lehendakaria.


b) Uri Buru Batzarreko kideak.


c) Uri Epaile edo Epaimahaia.


d) Erki Batzarreko ahaldunak.


e) Batzar Nagusirako ordezkariak.

47. Art.-  
1. Barne udal karguen aukeraketa prozesuak Uri Buru Batzarrak deituko ditu, non eta egiteko hau Uri Batzarrak zuzenean beregain hartua ez balu.

2. Deialdia, aukeraketa baino 30 egun lehenago egingo da, gutxienez.

48. Art.-  
1. Barne hauteskunde prozesua deitu ondoren, Uri Erakundeko alderdikideek gutxienez 15 eguneko epea izango dute hautagaiak aurkezteko.


2. Hautagaien proposamenek, gutxienez, honako hauek jaso beharko dituzte: Proposamena egiten dutenen identifikazio nahikoa, aurkeztutako hautagai edo hautagaien izen abizenak eta  zein kargu edo kargutarako aurkeztuak diren. Ahal denean, hautagai edo hautagaien onarpen berarizkoa ere aurkeztuko da. 

3. Uri Buru Batzarrak alfabetikoki sailkatuko ditu proposatutako hautagaiak, eta hautagaien onarpena eskatuko du proposamenean jasoa izan ez denean. 

49. Art.- 
1. Aukeraketa Batzarraren aurretik egingo den Uri Batzar bereiztuan, Uri Buru Batzarrak bertaratutakoei ordurarte aurkeztutako hautagaien zerrenda jakinaraziko die. Batzarrak zerrenda hori  proposamen berriekin osatu ahal izango du; derrigorrezkoa izango delarik hautagai berrien onarpen berarizkoa izatea.

2. Ondorengo aukeraketa Batzarrean bozketari ekingo zaio udal mailako barne kargu eta organoetako kideak aukeratzeko. Aukeraketa hori, honako arau hauen arabera egingo da:


a) Pertsona bakarreko organoak direnean, boto eskubidea duten bertaratutakoen gehiengo osoa duena izango da aukeratua. Lehenengo bozketan hautagai batek berak ere ez badu gehiengo osorik lortzen, boto gehien jasotako bi hautagaien artean bozketa berria egingo da.


b) Gainontzeko kasuetan, alderdikide bakoitzak lehen bozketa batetan bete behar diren postuak beste hautagai bozkatuko ditu, botoen gehiengo osoa jasotzen dutenak izango direlarik aukeratuak.


Kide guztiak ez balira aukeratuak izan, aurreko bozketan izandako emaitzaren ordena jarraituaz, betetzeke dauden postuak baino bi aldiz hautagai gehiagok parte hartuko duten bozketak egingo dira. Alderdikideek, betetzeko falta diren bezain beste hautagai bozkatuko dituzte.


Bete behar den azken postuan boto berdinketa emango balitz, berdinduta geratu diren hautagai guztiak sartuko dira hurrengo bozketan .


c) Bigarren eta hurrengo bozketetan boto zuriak baleude, bozketan parte hartzen duten hautagai bakoitzak lortutako botoei batuko zaizkie.


Abstentzioak eta balio gabeko botoak, boto zuriak balira bezala zenbatuko dira.

50. Art.- Aukeratua izan den Uri Buru Batzarrak, ahalik eta eperik laburrenean, hautatutako  barne karguen identitatea Gipuzko Buru Batzarrari jakinarazi beharko dio.

III. Atalburua.- Udal herri kargutarako hautagaien aukeraketa.

51. Art.-  
1. Udalerri karguetarako hautagaiak aukeratzeko prozesu deialdia Uri Batzarrean hautaketa egin baino 45 egun lehenago  egingo da, gutxienez.

2. Herri karguetarako hautagaiak aukeratzeko bozketak bakoitzari dagokion Batzarrean egingo dira eta era bakoiztuan, hautagai zerrendan bete beharreko postuak hornitzeko hurrenkera jarraituaz.

3. Herri karguetarako hautagaiak, horretarako bildutako Uri Batzarrak aukeratuko ditu boto eskubidea  duten bertaratutakoen gehiengo osoz. Aukeraketa hori, honako arau hauen arabera egingo da:


a) Lehenengo bozketan hautagai batek berak ere ez badu gehiengo osorik lortzen, boto gehien jasotako bi hautagaien artean egingo da bozketa berria.


b) Bigarren eta hurrengo bozketetan boto zuriak baleude, bozketan parte hartzen duten hautagai bakoitzak lortutako botoei batuko zaizkie.


Abstentzioak eta balio gabeko botoak, boto zuriak balira bezala zenbatuko dira.

52. Art.- Uri Erakunde bakarra dagoen udalerrietan, Uri Batzarrari dagokio eta bere Uri Buru Batzarraren proposamenez, herri hautaketako Udal karguetarako hautagaiak aukeratzea, alegia: alkatea eta zinegotziak.


Uri Buru Batzarrak Uri Batzarrari egingo dion proposamena osotasunean edo partzialki onartua edo baztertua izan daiteke, edo alderdikideek aurkeztutako beste hautagai batzuekin hornitua.

53. Art.-   
1. Uri Erakunde bat baino gehiago dauden udalerrietan, Uri Batzarrei dagokie, Uri Buru Batzarrartekoaren proposamenez, herri hautaketako udal kargu hautagaiak aukeratzea: alkatea eta zinegotziak.


2. Uri Buru Batzarrartekoak Uri Batzarrei egingo dien proposamena osotasunean edo partzialki onartua edo baztertua izan daiteke, edo alderdikideek aurkeztutako beste hautagai batzuekin hornitua.


3. Uri Buru Batzarrartekoan akordiorik lortuko ez balitz edo Uri Buru Batzarren erabakia aho-batekoa izango ez balitz, Erki Batzarrak erabakiko luke Gipuzko Buru Batzarraren bitartekotzaren ondoren.

54. Art.- 
1. Donostian, Uri Batzarrei dagokie, proposamena Uri Buru Batzarrartekoak eta Gipuzko Buru  Batzarrak batera egin ondoren, herri hautaketako udal kargu hautagaiak aukeratzea: alkatea eta zinegotziak.


2. Uri Batzar bakoitzak aldez aurretiko proposamena osotasunean edo partzialki onartu edo baztertu dezake, edo alderdikideek aurkeztutako beste hautagai batzuekin hornitu.


3. Hasierako proposamenean Uri Buru Batzarrartekoaren eta Gipuzko Buru Batzarraren artean akordiorik emango ez balitz edota hautagaien azken proposamena ez balitz onetsiko Uri Batzarretako bi herenen aldetik, Erki Batzarrak erabakiko luke.

IV. Atalburua.- Barne herrialde karguen aukeraketa.

55. Art.- 
1. Barne herrialde karguen aukeraketa prozesuak Gipuzko Buru Batzarrak deituko ditu, non eta egiteko hau Erki Batzarrak zuzenean beregain hartua ez balu. 

2. Deialdia, hautaketa baino 45 egun lehenago egingo da, gutxienez.


3. Deialdia, nola hauteskunde egutegia, 5 eguneko epean jakinaraziko zaie Uri Erakundeei.

56. Art.-  
1. Lehen itzulian Uri Erakundeek, horretarako deituak izango diren ez ohizko Uri Batzarretan, alderdikideek proposatutako izenak oinarritzat hartuta bere hautagaiak aukeratuko dituzte.

2. Uri Erakundeek eta hauteskunde prozesuaren deialdian ezarritako epean, honako hau igorriko diote, gehienez, Aberri Berme eta Zaingo Batzordeari:


a) Gipuzko Buru Batzarreko Lehendakaritarako hautagaia. 


b) Gipuzko Buru Batzarreko burukide izateko hamalau hautagai.


c) Erki Epai mahaiko kide izateko hiru hautagai.


d) Aberri Batzarrean Gipuzkoari dagozkion ordezkarien bi heren, titularrak eta ordezkoak kontutan hartuta.

57. Art.-  
1. Hautagaitarako proposamenak idatziz igorriko zaizkio Aberri Berme eta Zaingo Batzordeari, gutxieneko hauek jasoaz :


a) Proposamena egiten duen Uri Erakundearen identifikazio nahikoa.


b) Hautagaien izen abizenak, alderdikidetze data eta zein Uri Erakundetakoak diren.


c) Hautagai bakoitzaren kurrikuluma.

2. Ahal denean, proposatzen den hautagai bakoitzaren onarpen berarizkoa ere igorriko da. 

58. Art.-  
1. Hautagaiak aurkezteko epea amaitu ondoren, Aberri Berme eta Zaingo Batzordeak, garaiz eta formaz aurkeztutako hautagai guztiak zerrenda orokor batetan alfabetikoki sailkatuko ditu. 

2. Batzordeak baldintza formalei dagokien okerrak zuzentzeko epe bat irekiko du eta hautagaien baldintza pertsonal derrigorrezkoak aztertzeko: hautatua izateko eskubidea, hautagai izateko onarpena, alderdikide gisa zenbat urte daramatzan, etab.

3. Hautagai baten edo gehiagoren onarpenik jasotzen ez denean, Aberri Berme eta Zaingo Batzordea hauei zuzenduko zaie bere onarpena eman dezaten edo bestelakoan, ezezkoa zuri dezaten. Ezarritako epean eskakizun honen erantzunik izango ez balitz, hautagaiak bere izendapena berez onartzen duela ulertuko da. Onarpen oro, berarizkoa edo berezkoa, ezeztaezina izango da, non eta, izendatua izan den momentutik aukeraketa egunerarte arrazoi nagusiagoren batek hautagaiaren baldintzak erabat aldatu ez balitu bederen. 

4. Gutxienez bi Uri Erakunderen hasierako babesa jaso ez duten hautagaiak, Aberri Berme eta Zaingo Batzordeak Uri Erakundeetara igorriko duen hautagaien zerrenda orokorretik at geratuko dira. 

59. Art.- Honela osatutako zerrenda Uri Erakunde guztietara igorriko da, hautagaien kurrikulumarekin eta proposamena egiten duten Erakundeen aipamenarekin batera. Era berean, zerrendatik at geratu diren hautagaien zerrenda igorriko da, arrazoi edo arrazoiak azalduaz.

60. Art.- Bigarren itzulian, bereziki horretarako deituak izango diren ez ohizko Uri Batzarretan eta boto eskubidea duten bertaratutakoen gehiengo osoz Aberri Berme eta Zaingo Batzordeak igorritako zerrendatik, honako hauek aukeratuko dituzte Uri Erakundeek, gehienez:


a) Aldez aurretik eta modu bereiztuan, Gipuzko Buru Batzarreko Lehendakaritarako hautagaia.


b) Gipuzko Buru Batzarreko burukide izateko hamalau hautagai.


c) Erki Epaimahaiko kide izateko hiru hautagai.


d) Gipuzkoari Aberri Batzarrean dagozkion hainbat ordezkari titular zein ordezko.

61. Art.- 
1. Erki Batzarrak, aldez aurretik eta modu bereiztuan Gipuzko Buru Batzarreko Lehendakaria aukeratuko du, boto eskubidea duten bertaratutakoen gehiengo osoa lortzen duena aukeratua izango delarik.

2. Lehenengo bozketan hautagai batek berak ere ez balu gehiengo hori lortuko, boto gehien jasotako bi hautagaien artean egingo da bozketa berria.

62. Art.- Erki Batzarrak, boto eskubidea duten bertaratutakoen gehiengo osoz, Gipuzko Buru Batzarreko hamalau burukide, Erki Epaimahaiko  hiru kide eta Gipuzkoari Aberri Batzarrean dagozkion ordezkari titular eta ordezkoak aukeratuko ditu, honako arauak kontutan izanda: 


a) Lehen bozketa batetan, ahaldun bakoitzak bete behar diren postuen adina hautagai bozkatuko ditu, botoen gehiengo osoa jasotzen dutenak izango direlarik aukeratuak.


b) Kide guztiak aukeratuak izango ez balira, aurreko bozketan izandako emaitzaren ordena jarraituaz, betetzeko dauden postuak baino bi aldiz hautagai gehiagok parte hartuko duten bozketak egingo dira. Ahaldunek, betetzeko falta diren bezain beste hautagai bozkatuko dituzte.


c) Bete behar den azken postuan boto berdinketa emango balitz, hurrengo bozketan berdindurik geratu diren hautagaiak sartuko dira.


d) Bigarren eta hurrengo bozketetan boto zuriak baleude, bozketan parte hartzen duten hautagai bakoitzak lortutako botoei batuko zaizkie. 


Abstentzioak eta balio gabeko botoak, boto zuriak balira bezala zenbatuko dira.

V. Atalburua.- Herrialde mailako Herri kargutarako hautagaien aukeraketa.

63. Art.- Erki Batzarrari dagokio, Gipuzko Buru Batzarrak proposamena egin ondoren, herri hautaketazko herrialde mailako kargu hautagaiak aukeratzea, hala nola, Batzar Nagusietako Presidentetarako eta Gipuzkoako Ahaldun Nagusitarako hautagaiak aukeratzea.

64. Art.-  
1. Herri hautaketazko herrialde mailako kargu hautagaiak aukeratzeko prozesuak Gipuzko Buru Batzarrak deituko ditu, non eta egiteko hau Erki Batzarrak zuzenean beregain hartua eta erabilia ez balu. 


2. Deialdia aukeraketa baino 45 egun lehenago egingo da, gutxienez.


3. Deialdia, hala nola hauteskunde egutegia, 5 egunetako epean jakinaraziko zaie Uri Erakundei 

65. art.-  
1. Herrialde mailako herri kargu izateko hautagaiak erabakitzeko hauteskunde prozesua hasterakoan, Gipuzko Buru Batzarrak Ahaldun Nagusitarako, Batzar Nagusietako Presidentetarako eta hauteskunde barruti bakoitzetik Batzar Nagusietarako prokuradore hautagaien proposamen bat igorriko die Uri Erakundei.


Proposamen hau ez da inolaz ere loteslea izango, Uri Erakundeek osotasunean edo partzialki baztertu ahal izango dutelarik, hala nola, beste hautagai batzuekin hornituz.


2. Proposamenak, halabeharrez, hautagaien nortasun datuak jaso beharko ditu, alderdikidea den ala ez, kurrikuluma eta, edozein kasutan, proposatutako hautagaien onarpen berarizkoa.

66. Art.- Lehen itzulian Uri Erakundeek, bereziki horretarako deituak izango diren ez ohizko Uri Batzarretan, euren hautagaiak aukeratuko dituzte eta ezarritako epean, honako hau igorriko diote, gehienez, Aberri Berme eta Zaingo Batzordeari:


a) Ahaldun Nagusitarako  hautagai bat .


b) Batzar Nagusietako Presidentetarako hautagai bat.


c) Alderdiak Uri Erakundearen hauteskunde barrutian aurkeztuko duen zerrendan jaso behar diren Batzar Nagusietako kide izateko hautagaien hirutik bi.

67. Art.- 
1. Epeak bete ondoren, Aberri Berme eta Zaingo Batzordeak, erregelamenduz eskatzen diren baldintza guztiak betetzen dituzten hautagaiekin alfabetikoki sailkatutako zerrenda egingo du. Honela osatutako zerrenda Uri Erakunde guztietara igorriko da hautagaien kurrikulumarekin batera eta zein Uri erakundek proposatuak izan diren.


2. Gutxienez bi Uri Erakunderen hasierako babesa jaso ez duten hautagaiak zerrendatik at geratuko dira. 

68. Art.- 1. Bigarren itzulian Uri Erakundeek, bereiziki horretarako deituak izango diren ez ohizko Uri Batzarretan, boto eskubidea duten bertaratutakoen gehiengo osoz Aberri Berme eta Zaingo Batzordeak igorritako zerrendatik, gehienez honako hauek aukeratuko dituzte:


a) Aldez aurretik eta modu bereiztuan, Gipuzkoako Aldun Nagusitarako eta Batzar Nagusietako Presidentetarako hautagaiak.


b) Alderdiak Uri Erakundearen hauteskunde barrutian aurkeztuko duen hautagai zerrendan jaso behar diren hautagai guztiak. 

69. Art.- 
1. Gipuzko Buru Batzarrak aldez aurretik Uri Erakundei berri eman ondoren, proposamen bateratzailea aurkeztuko dio Erki Batzarrari. Proposamen bateratzaileak Uri Erakundeek aurkeztutako hautagaiak izango ditu oinarritzat, Gipuzkoako Batzar Nagusietako taldearen ezaugarriak kontutan izan eta lantalde egokia osatzeko helburuarekin.


2. Aberri Arautegien 101.3 artikuluan xedatutakoa betetzeko, Uri Erakundeek bigarren itzulian emandako bozketen emaitzen berri berehala emango diote Gipuzko Buru Batzarrari.

70. Art.- 
1. Erki Batzarrean boto eskubidea duten bertaratutakoen gehiengo osoz aukeratuko da: 


a) Modu bereiztuan, Ahaldun Nagusitarako eta Batzar Nagusietako Presidentetarako hautagaiak.


b) Hauteskunde barruti bakoitzean Alderdiak aurkeztu behar dituen zerrendak osatuko dituzten hautagaiak, banan banan eta zerrendetan izango duten ordena zehaztuaz.


2. Erki Batzarrean, ahaldun bakoitzak Gipuzko Buru Batzarrak proposatutako edo edozein ahaldunek alternatiba moduan aurkeztutako hautagaiari emango dio botoa, honela,  hautagai zerrenda bakoitzean bete behar diren postuetarako hautagai guztiak aukeratu arte. 


Lehenengo bozketan hautagai batek berak ere ez balu gehiengo osorik lortuko, boto gehien jasotako bi hautagaien artean egingo da bozketa berria.


Bigarren eta hurrengo bozketetan boto zuriak baleude, bozketan parte hartzen duen hautagai bakoitzak lortutako botoei batuko zaizkie.


Abstentzioak eta balio gabeko botoak, boto zuriak balira bezala zenbatuko dira.

X. IDAZPURUA

ANTOLAKUNTZA EKONOMIKOA

71. Art.- Gipuzkoako Erki Erakundearen ondarea, bere ondasun eta eskubideez osatua dago, hala nola, bere menpean dauden erakunde, entitate eta elkarteen ondasun eta eskubideez. 


Ondare hau osatzen dute:


- Edozein jabegoko agiriren bidez eskuratu diren edo eskura daitezkeen ondasun higigarri eta higiezinak;


- Alderdikideen ohizko edo ez ohizko, derrigorrezko edo borondatezko kuotetan duen  partehartzea;


- Herri hautaketazko karguek eta izendapenezkoek derrigorrez eman  behar dituzten kopuruak;


- Udalaz gaineko edozein erakundek edo hantzerakoek  adostu dezaketen beste edozein ekarpen;


- Jaso daitezkeen legatu, doantza edo esku zabaltasunak;


- Bere ondasun propioetatik eta Erki Erakundearen ihardueretatik lor daitezkeen irabaziak;


- Herrialde mailan Alderdiak duen erakunde ihardueratik eratorritako sarrerak.

72. Art.- Bere eskuduntzen eremuan Gipuzko Buru Batzarrak Gipuzkoako Erakundearen ondasun eta ahalmenenak jasotzeko, saltzeko eta eurekin beharrezko derizkion disposizio ekintzak egiteko ahalmen juridiko osoa dauka.

73.- Art.- Gipuzko Buru Batzarrak urtero emango du ohizko Erki Batzarraren aurrean ekitaldi bakoitzeko emaitzen berri, aurretik kontu ikerlarien txostena aurkeztuko delarik.


Halaber, urteko aurrekontua aurkeztuko du Erki Batzarrak onar dezan.

74.- Art.- 
1. Erki Batzarrak erabakiko du Uri Erakundeek Erki Erakundeari eman behar dizkion gutxieneko diru ekarpenak, hauek alderdikideen diru ordainketetatik eta beste diru eskuraketetatik murriztuko direlarik. Guzti hau, betiere, Aberri Arautegietako 130. artikuluan xedatutakoaren arabera, Aberri Batzarrak  ezartzen dituen gutxieneko mugen barnean. 


2. Nolanahitan ere, Uri Erakundeek erki organoetan duten ordezkaritza alderdikideen kopuruaren arabera finkatzen denean, ohizko Erki Batzarra bildu baino 15 egun lehenago ordaindutako dirusariak bakarrik hartuko dira kontutan. Ordezkaritza hori urte osorako finkaturik geratuko da.

75. Art.- Gipuzko Buru Batzarrak Aberri Batzarrak Euskadi Buru Batzarra finantzatzeko ezartzen duen dirusaria ordainduko dio honi.

XI. IDAZPURUA

ERKI ARAUTEGIAREN ERREFORMA

76. Art.- Erki Arautegiaren erreformari ekiteko  beharrezkoa da:

1. Gipuzko Buru Batzarrak bere ekimenez eragitea, edo honakoren baten eskariz:


a) Erki Batzarrak.


b) Aberri Berme eta Zaingo Batzordeak.


c) Gipuzkoako Erki Erakundearen Uri Erakundeen edo Alderdikideen  bostetik batek.


2. Erreforma egitasmoan adieraztea, espreski, arautegian proposatu nahi diren moldaketak.


3. Uri Batzarrei iritzia eskatzeko prozesuaren ondoren, Erki Batzarrak gehiengo osoz onartzea.


4. Bi hilabete geroago, Erki Batzarrak gehiengo osoz berrestea.

ALDIBATERAKO XEDAPENAK

LEHENENGOA.- Honako Arautegi honetan erki organoen aukeraketarako erregimenari buruz xedatutakoa, hauen hurrengo aukeraketatik aurrera aplikatuko da .

BIGARRENA.- Arautegi honetan aipatzen diren alderdikideen eskubide mugaketak, arautegia onartua eta berretsia izan  ondoren jarriko dira indarrean, aurreko gora beherak kontutan hartu gabe.

AZKEN ERABAKIA

Erki Arautegi hau Erki Batzarrak berresten duen egun beretik aurrera jarriko da indarrean.

